
O‘ZBEKISTONDA TASHQI AUDIT TIZIMINING 
RIVOJLANISHI VA UNI TAKOMILLASHTIRISH 
YO‘NALISHLARI

Ibayev Xo‘jabek 
Toshkent davlat iqtisodiyot universiteti Samarqand filiali 
Buxgalteriya hisobi va statistika kafedrasi katta o‘qituvchisi

Ergashev Olloyor Furqat oʻgʻli 
Toshkent davlat iqtisodiyot universiteti Samarqand filiali 
Buxgalteriya hisobi va statistika kafedrasi tayanch doktaranti 
ORCID: 0009-0003-2654-1534 
Email: ergashevolloyor53@gmail.com 

Annotatsiya. Mazkur tadqiqotda O‘zbekiston Respublikasida tashqi audit tizimining institutsional rivojlanish tendensiyalari, 
xalqaro audit standartlari (ISA) bilan uyg‘unlashuv darajasi hamda raqamli texnologiyalarning audit sifatiga ta’siri kompleks 
tarzda tahlil qilinadi. Tadqiqot jarayonida EY, PwC, KPMG va Deloitte kabi yirik xalqaro auditorlik tashkilotlarining ilg‘or 
amaliy tajribalari asosida milliy audit tizimining holati, auditorlar malaka darajasi, korporativ boshqaruv mexanizmlarining 
samaradorligi hamda ichki nazorat tizimlarining institutsional yetukligi baholandi. Olingan natijalar tashqi audit faoliyatini 
modernizatsiya qilish, moliyaviy hisobotlarning shaffofligini oshirish va raqamli audit texnologiyalarini keng joriy etish 
zarurligini ko‘rsatadi.

Kalit soʻzlar: tashqi audit, ISA, raqamli audit, auditor malakasi, ichki nazorat tizimi, korporativ boshqaruv, moliyaviy 
shaffoflik.
Abstract. This study provides a comprehensive analysis of the institutional development trends of the external audit 
system in the Republic of Uzbekistan, its alignment with International Standards on Auditing (ISA), and the impact of 
digital technologies on audit quality. The research evaluated the state of the national audit system, auditors’ competency 
levels, effectiveness of corporate governance mechanisms, and institutional maturity of internal control systems based 
on the best practices of major international audit firms such as EY, PwC, KPMG, and Deloitte. The findings highlight the 
need to modernize external audit activities, enhance financial reporting transparency, and broadly implement digital audit 
technologies.

Key words: external audit, ISA, digital audit, auditor competency, internal control system, corporate governance, financial 
transparency.
Аннотация. В данном исследовании комплексно анализируются тенденции институционального развития системы 
внешнего аудита в Республике Узбекистан, степень соответствия международным стандартам аудита (ISA) и 
влияние цифровых технологий на качество аудита. В ходе исследования на основе передового опыта крупных 
международных аудиторских компаний, таких как EY, PwC, KPMG и Deloitte, оценивалось состояние национальной 
аудиторской системы, уровень квалификации аудиторов, эффективность механизмов корпоративного 
управления и институциональная зрелость систем внутреннего контроля. Полученные результаты подчеркивают 
необходимость модернизации внешнего аудита, повышения прозрачности финансовой отчетности и широкого 
внедрения цифровых технологий аудита.

Ключевые слова: внешний аудит, ISA, цифровой аудит, квалификация аудитора, система внутреннего контроля, 
корпоративное управление, финансовая прозрачность.

K I R I S H
So‘nggi yillarda O‘zbekiston iqtisodiyotida bozor mexanizmlarining chuqurlashuvi, xo‘jalik yurituvchi 

subyektlarning moliyaviy mustaqilligi ortishi hamda investitsiya muhitining liberallashuvi tashqi audit institutining 

ahamiyatini yanada kuchaytirdi. Tashqi audit korxonalar moliyaviy hisobotlarining haqqoniyligini mustaqil 
ekspertiza asosida baholash, ichki nazorat tizimlarining samaradorligini aniqlash hamda moliyaviy axborotning 
ishonchliligini ta’minlashga xizmat qiluvchi muhim professional faoliyat turi hisoblanadi. Shu jihatdan u milliy 
iqtisodiyotda institutsional infratuzilmaning ajralmas elementi sifatida namoyon bo‘ladi.

Global iqtisodiy tizimda tashqi audit moliyaviy hisobotlarning xalqaro standartlarga mosligini ta’minlash, 
korporativ boshqaruv sifati va investitsiya muhitining barqarorligini mustahkamlashda muhim omil sifatida 
qaraladi. O‘zbekiston iqtisodiyotida ham ushbu jarayonlarning jadallashuvi tashqi audit tizimini rivojlantirishni 
iqtisodiy barqarorlikning muhim sharti sifatida talqin qilish imkonini bermoqda.

Milliy audit tizimining shakllanishi buxgalteriya hisobi tizimini modernizatsiya qilish, xalqaro moliyaviy 
hisobot standartlarini bosqichma-bosqich joriy etish hamda auditorlik faoliyatini tartibga soluvchi me’yoriy-
huquqiy bazani takomillashtirish bilan chambarchas bog‘liqdir. Ayniqsa, auditorlarni sertifikatlashtirish tizimi, 
audit tashkilotlarini akkreditatsiya qilish, malaka oshirish mexanizmlarini takomillashtirish tashqi audit xizmatlari 
bozorining institutsional barqarorligini mustahkamladi.

Tashqi audit samaradorligi auditorlarning professional kompetensiyasi, ichki nazorat tizimlarining 
rivojlanganlik darajasi, moliyaviy hisobotlarning xalqaro standartlarga mosligi hamda korporativ boshqaruv 
tizimining institutsional shakllanishi bilan bevosita bog‘liq. Jahon amaliyotida tashqi audit jarayonlari xalqaro audit 
standartlari, riskga asoslangan audit metodologiyasi hamda raqamli texnologiyalar bilan integratsiyalashgan 
holda amalga oshiriladi. Shu nuqtai nazardan, milliy audit tizimini xalqaro tajriba asosida takomillashtirish 
muhim ilmiy-amaliy ahamiyat kasb etadi.

Raqamli texnologiyalarning audit jarayonlariga joriy etilishi audit sifatini oshirishga xizmat qilmoqda. 
Big Data tahlili, ERP tizimlari integratsiyasi, bulutli texnologiyalar hamda sun’iy intellekt asosidagi audit 
platformalari auditorlarga moliyaviy ma’lumotlarni real vaqt rejimida tahlil qilish imkonini beradi. Bu esa audit 
tekshiruvlarining aniqligini oshiradi, inson omili bilan bog‘liq xatoliklarni kamaytiradi va risklarni erta aniqlash 
imkoniyatini kengaytiradi.

M A V Z U G A  O I D  A D A B I Y O T L A R  S H A R H I
Tashqi audit tizimining rivojlanishi boʻyicha adabiyotlarni tahlil qilish shuni koʻrsatadiki, Oʻzbekiston 

Respublikasida auditning nazariy va metodologik asoslari, xususan, ichki audit metodologiyasini takomillashtirish 
(Эшпулатова & Ташназаров, 2022) hamda audit xizmatlari sifatini nazorat qilish usullari (Xalmuratovich 
& Turdımuratovna, 2020) boʻyicha salmoqli tadqiqotlar olib borilmoqda (Masharipov et al., 2023). Shunga 
qaramay, moliyaviy hisobot sifatini oshirishda mustaqil auditning roli kam o‘rganilgan bo‘lib, tekshirilgan va 
tekshirilmagan moliyaviy hisobotlar sifatini qiyoslashga qaratilgan tadqiqotlar cheklangan (Исаев, 2023).

Hozirgi davrda raqamlashtirish sharoitida tashqi audit tizimini axborot texnologiyalari asosida tashkil etish 
muammolari va uni takomillashtirish yo‘nalishlari dolzarb hisoblanadi (Ismailovich, 2025). Xususan, moliyaviy 
hisobotdagi sezilarli xatolarni aniqlash va firibgarlikning oldini olishda mustaqil auditning ahamiyatini chuqurroq 
oʻrganish, shuningdek, hisob jarayonlarini raqamlashtirish sharoitida uning ahamiyatini belgilash muhimdir 
(Ірина, 2025). Shu nuqtai nazardan, audit faoliyatini raqamli iqtisodiyot sharoitida amalga oshirish va uni 
takomillashtirish masalalariga e’tibor qaratish lozim (Онешко et al., 2021).

Uzoqdan turib audit xizmatlarini tashkil etish va oʻtkazish maqsadiga erishish uchun IT-texnologiya 
vositalaridan foydalanish bilan birga, ilgʻor avtomatlashtirilgan audit dasturlari hamda moliyaviy tahlil dasturlarini 
joriy etish, elektron raqamli imzo xizmatidan foydalanish ham muhim ahamiyat kasb etadi (Yariev, 2023).

D.V. Varlamova va L.D. Alekseeva tomonidan raqamli auditning «mahsulot yaratishning har bir bosqichida 
audit uchun zarur shart-sharoitlarni yaratish» sifatida ta’rifi hamda A.V. Petux va M.F. Safonovalarning raqamli 
audit rivojlanishi bilan audit o‘tkazish texnologiyasi, auditor roli va yetakchi auditorlik kompaniyalarining biznes 
modellari o‘zgarishi haqidagi g‘oyalari, axborot texnologiyalarini joriy etish orqali auditning sifatini oshirish 
muhimligini ko‘rsatadi (Назарова & Malko, 2025).

Shu bilan birga, zamonaviy raqamli audit texnologiyalari, jumladan katta hajmli ma’lumotlar tahlili, sun’iy 
intellekt, blokcheyn texnologiyasi, robotlashtirilgan jarayonlarni avtomatlashtirish va bulutli hisoblashlar audit 
sifatini sezilarli darajada oshirishga, auditorlar rolini transformatsiya qilishga va korporativ boshqaruv tizimlarini 
takomillashtirishga xizmat qiladi (Fariah, 2023; Бурлан & Прокопович, 2023).

T A D Q I Q O T  M E T O D O L O G I YA S I
Mazkur tadqiqot ishida O‘zbekiston Respublikasida tashqi audit tizimining rivojlanish tendensiyalarini 

aniqlash, uning institutsional xususiyatlarini baholash hamda takomillashtirish yo‘nalishlarini ishlab chiqish 
maqsadida kompleks metodologik yondashuvdan foydalanildi. Tadqiqot metodologiyasi zamonaviy iqtisodiy 
tahlil usullari, xalqaro audit standartlari (ISA) talablari hamda korporativ boshqaruv nazariyasi asosida 
shakllantirildi.

Tadqiqot jarayonida tizimli yondashuv (system approach) asosida tashqi audit tizimi iqtisodiy boshqaruvning 
muhim institutsional elementi sifatida o‘rganildi. Ushbu yondashuv tashqi auditning ichki nazorat tizimi, 
korporativ boshqaruv mexanizmlari, moliyaviy hisobot sifati hamda investitsion muhit bilan o‘zaro bog‘liqligini 
aniqlash imkonini berdi.

Tadqiqotning nazariy asosini audit sifati, korporativ boshqaruv va moliyaviy nazoratga oid ilmiy konsepsiyalar 
tashkil etadi. Xususan, audit sifati nazariyasi (Audit Quality Theory), agentlik nazariyasi (Agency Theory), 
manfaatdor tomonlar nazariyasi (Stakeholder Theory) hamda institutsional iqtisodiyot yondashuvlaridan 
foydalanildi. Ushbu nazariy yondashuvlar tashqi auditning iqtisodiy mazmunini ochib berish, uning korporativ 
boshqaruv tizimidagi rolini asoslash hamda audit samaradorligini baholash imkonini berdi.

T A H L I L  V A  N A T I J A L A R
O‘zbekiston Respublikasida tashqi audit tizimining rivojlanishi iqtisodiyotni modernizatsiya qilish, korporativ 

boshqaruv mexanizmlarini takomillashtirish hamda moliyaviy shaffoflikni oshirish jarayonlari bilan uzviy 
bog‘liqdir. Tashqi audit instituti xo‘jalik yurituvchi subyektlar faoliyatining ishonchliligini ta’minlash, moliyaviy 
hisobotlarning haqqoniyligini tasdiqlash hamda investorlar uchun ochiq axborot muhitini yaratishda muhim 
institutsional instrument sifatida namoyon bo‘lmoqda.

Tahlillar shuni ko‘rsatadiki, O‘zbekistonda tashqi audit tizimining rivojlanishi quyidagi asosiy yo‘nalishlar 
orqali amalga oshmoqda:

•	 xalqaro audit standartlariga (ISA) moslashish darajasining oshib borishi; 
•	 korporativ boshqaruv tizimida shaffoflik tamoyillarining kuchayishi; 
•	 ichki nazorat tizimlarining institutsional rivojlanishi; 
•	 auditorlarning professional kompetensiyasini oshirish mexanizmlarining kengayishi; 
•	 audit jarayonlariga raqamli texnologiyalarning joriy etilishi. 
Zamonaviy iqtisodiy sharoitda tashqi audit tizimi korxonalarning moliyaviy intizomini mustahkamlash 

bilan bir qatorda iqtisodiy risklarni boshqarish instrumenti sifatida ham xizmat qilmoqda. Ayniqsa, korporativ 
boshqaruv tizimida audit qo‘mitasi, ichki audit xizmati hamda risk-menejment tizimlari bilan integratsiyalashgan 
tashqi audit modeli iqtisodiy barqarorlikni ta’minlashga xizmat qiladi.

1-jadval. Tashqi audit tizimining institutsional samaradorlik ko‘rsatkichlari

Ko‘rsatkichlar Mazmuni Iqtisodiy natija

Moliyaviy hisobotlarning 
ishonchliligi

Audit tekshiruvi natijasida moliyaviy axborotning 
haqqoniyligi ta’minlanadi Investorlar ishonchi oshadi

Ichki nazorat tizimi sifati Ichki nazorat mexanizmlari audit jarayonini qo‘llab-
quvvatlaydi Risklar kamayadi

Auditorlar malakasi Xalqaro standartlar asosida professional bilim darajasi 
oshadi Audit sifati oshadi

Raqamli audit texnologiyalari Data analytics va AI asosida audit tekshiruvi amalga 
oshiriladi Tekshiruv tezligi oshadi

Korporativ boshqaruv darajasi Shaffoflik va hisobdorlik darajasi oshadi Investitsion jozibadorlik 
ortadi

Manba: muallif ishlanmasi.

Tahlillar natijasida aniqlandiki, tashqi audit tizimining samaradorligi ko‘p jihatdan ichki nazorat tizimining 
rivojlanganlik darajasiga bog‘liq. Ichki nazorat tizimi yetuk bo‘lgan korxonalarda audit dalillarini yig‘ish jarayoni 
soddalashadi, audit riski kamayadi va auditorlik xulosalarining ishonchlilik darajasi oshadi.

Shuningdek, xalqaro audit standartlariga moslashish audit jarayonining sifatini oshirishga xizmat qiladi. 
ISA talablari asosida audit dalillarini yig‘ish, audit risklarini baholash hamda moliyaviy hisobotlarni tekshirish 
metodologiyasi takomillashadi.

Raqamli audit texnologiyalarining joriy etilishi audit jarayonini optimallashtirishga xizmat qiladi. Sun’iy 
intellekt, katta ma’lumotlar (Big Data) tahlili hamda ERP tizimlari asosida audit tekshiruvlarini amalga oshirish 
moliyaviy xatoliklarni aniqlash imkoniyatini kengaytiradi.

2-jadval. Tashqi audit tizimini rivojlantirishga to‘sqinlik qiluvchi omillar
Muammolar Ta’siri Takomillashtirish yo‘nalishi

Auditorlar malakasining yetarli 
emasligi Audit sifati pasayadi xalqaro sertifikatlash tizimini joriy etish

Ichki nazorat tizimi rivojlanmaganligi audit dalillarini yig‘ish 
qiyinlashadi

COSO modeli asosida ichki nazoratni 
kuchaytirish

Raqamli audit texnologiyalari yetarli 
emas audit samaradorligi past IT audit tizimlarini joriy etish

Moliyaviy hisobot madaniyatining 
pastligi shaffoflik darajasi pasayadi korporativ boshqaruv kodeksini kuchaytirish

Audit natijalarining ochiq emasligi investor ishonchi kamayadi axborot ochiqligini oshirish
Manba: muallif ishlanmasi

Tashqi audit samaradorligi quyidagi asosiy komponentlar o‘zaro integratsiyasi asosida shakllanadi:
EA = f (ISA + IC + CG + DA + AQ)
bu yerda:
EA – tashqi audit samaradorligi;
ISA – xalqaro audit standartlari darajasi;
IC – ichki nazorat tizimi sifati;
CG – korporativ boshqaruv darajasi;
DA – raqamli audit texnologiyalari;
AQ – auditorlar malakasi.
Mazkur model tashqi audit tizimining kompleks baholash imkonini beradi va audit sifatiga ta’sir etuvchi 

asosiy omillarni aniqlashga xizmat qiladi.
Olib borilgan tahlillar shuni ko‘rsatadiki, O‘zbekistonda tashqi audit tizimini takomillashtirish iqtisodiyotni 

modernizatsiya qilishning muhim shartlaridan biridir. Xalqaro audit standartlarini joriy etish, auditorlarning 
professional kompetensiyasini oshirish hamda ichki nazorat tizimlarini takomillashtirish orqali audit sifatini 
sezilarli darajada oshirish mumkin.

Tashqi audit tizimining rivojlanishi:
•	 moliyaviy shaffoflikni oshiradi; 
•	 investorlar ishonchini kuchaytiradi; 
•	 korporativ boshqaruv samaradorligini oshiradi; 
•	 iqtisodiy risklarni kamaytiradi; 
•	 milliy iqtisodiyotning raqobatbardoshligini oshiradi. 
Natijada, tashqi audit tizimi iqtisodiy boshqaruvning muhim institutsional mexanizmi sifatida shakllanadi va 

iqtisodiy barqarorlikni ta’minlashda strategik ahamiyat kasb etadi.

X U L O S A  V A  T A K L I F L A R
Olib borilgan ilmiy tadqiqot natijalari shuni ko‘rsatadiki, O‘zbekiston Respublikasida tashqi audit tizimi 

milliy iqtisodiyotda moliyaviy intizomni mustahkamlash, korporativ boshqaruv samaradorligini oshirish hamda 
investitsion muhitning jozibadorligini kuchaytirishda muhim institutsional mexanizm sifatida shakllanmoqda. 
So‘nggi yillarda buxgalteriya hisobi va audit sohasida amalga oshirilgan islohotlar, xalqaro moliyaviy 
hisobot standartlarining joriy etilishi hamda auditorlik faoliyatini tartibga soluvchi me’yoriy-huquqiy bazaning 
takomillashuvi tashqi audit tizimining sifat jihatdan yangi bosqichga o‘tishiga xizmat qilmoqda.

Tadqiqot natijalari shuni tasdiqlaydiki, tashqi audit tizimining samaradorligi auditorlarning professional 
kompetensiyasi, ichki nazorat tizimlarining rivojlanganlik darajasi, korporativ boshqaruv tamoyillarining 
amaliyotga joriy etilishi hamda raqamli audit texnologiyalarining qo‘llanilishi bilan bevosita bog‘liqdir. Ayniqsa, 
xalqaro audit standartlari (ISA) asosida audit jarayonlarini tashkil etish moliyaviy hisobotlarning shaffofligi va 
taqqoslanish darajasini oshiradi, bu esa investorlar ishonchini mustahkamlashga xizmat qiladi.

Tahlillar shuni ko‘rsatdiki, O‘zbekistonda tashqi audit tizimi rivojlanishining asosiy ustunliklari quyidagilardan 
iborat:

•	 moliyaviy hisobotlarning ishonchlilik darajasi oshmoqda; 
•	 korporativ boshqaruv tizimida shaffoflik va hisobdorlik tamoyillari kuchaymoqda; 
•	 audit natijalaridan boshqaruv qarorlarini qabul qilishda foydalanish darajasi ortmoqda; 
•	 ichki nazorat tizimlarining institutsional rivojlanish tendensiyasi kuzatilmoqda; 
•	 xalqaro audit metodologiyasiga integratsiyalashuv kuchaymoqda. 

Shu bilan birga, tadqiqot davomida tashqi audit tizimining rivojlanishiga to‘sqinlik qilayotgan ayrim 
muammolar ham aniqlandi. Jumladan, ayrim xo‘jalik yurituvchi subyektlarda ichki nazorat tizimlarining yetarli 
darajada shakllanmaganligi, auditorlarning malaka darajasi bo‘yicha tafovutlar mavjudligi, moliyaviy hisobot 
madaniyatining pastligi hamda audit natijalarining jamoatchilikka ochiqlik darajasi yetarli emasligi tashqi audit 
samaradorligiga salbiy ta’sir ko‘rsatmoqda.

Raqamli iqtisodiyot sharoitida audit jarayonlariga zamonaviy axborot texnologiyalarining joriy etilishi 
tashqi audit sifatini oshirishning muhim omili hisoblanadi. Big Data tahlili, sun’iy intellekt, masofaviy audit 
platformalari hamda ERP tizimlari asosida audit jarayonlarini avtomatlashtirish auditorlik tekshiruvlarining 
tezkorligi va aniqligini oshirish imkonini beradi. Shu sababli, audit jarayonlarini raqamlashtirish tashqi audit 
tizimini modernizatsiya qilishning ustuvor yo‘nalishlaridan biri hisoblanadi.

Tadqiqot natijalariga asoslanib, O‘zbekiston Respublikasida tashqi audit tizimini takomillashtirish bo‘yicha 
quyidagi ilmiy-amaliy takliflar ishlab chiqildi:

1.	 Auditorlarning professional kompetensiyasini oshirish: Auditorlarning malaka darajasini oshirish 
maqsadida xalqaro sertifikatlash tizimlari (ACCA, CPA, CIA va boshqalar) asosida uzluksiz malaka oshirish 
tizimini joriy etish zarur. Auditorlik tashkilotlarida professional treninglar, amaliy seminarlar va xalqaro tajriba 
almashish dasturlarini kengaytirish audit sifatini oshirishga xizmat qiladi. 

2.	 Ichki nazorat tizimlarini takomillashtirish: Korxonalarda ichki nazorat tizimlarini COSO modeli asosida 
takomillashtirish, risklarni boshqarish tizimini rivojlantirish hamda ichki audit xizmatining institutsional rolini 
kuchaytirish tashqi audit samaradorligini oshiradi. 

3.	 Raqamli audit texnologiyalarini keng joriy etish: Audit jarayonlarida sun’iy intellekt, ma’lumotlar 
tahlili (data analytics), blokcheyn texnologiyalari hamda masofaviy audit platformalaridan foydalanish audit 
tekshiruvlarining tezkorligi va aniqligini oshiradi. Shu bilan birga, IT-audit yo‘nalishini rivojlantirish zarur. 

4.	 Korporativ boshqaruv tizimida audit rolini kuchaytirish: Audit qo‘mitalari faoliyatini takomillashtirish, 
mustaqil direktorlar institutini rivojlantirish hamda audit natijalaridan strategik qarorlar qabul qilishda foydalanish 
korporativ boshqaruv samaradorligini oshiradi. 

5.	 Moliyaviy hisobotlar shaffofligini oshirish: Moliyaviy hisobotlarni xalqaro standartlar asosida tayyorlashni 
kengaytirish, audit natijalarining ochiqligini ta’minlash hamda manfaatdor tomonlar uchun axborotdan 
foydalanish imkoniyatini kengaytirish investitsion muhitni yaxshilaydi. 

6.	 Audit natijalaridan iqtisodiy boshqaruvda foydalanish: Audit xulosalarini faqat nazorat mexanizmi 
sifatida emas, balki boshqaruv qarorlarini qabul qilishda strategik axborot manbai sifatida qo‘llash zarur. 

7.	 Milliy audit tizimini xalqaro standartlarga integratsiya qilish: ISA standartlari asosida audit 
metodologiyasini takomillashtirish, xalqaro audit tajribasini joriy etish hamda milliy audit standartlarini global 
talablar bilan uyg‘unlashtirish zarur. 

